
 
        

VENDIM  

      

 

Data e miratimit: 12 maj 2011 

 

Lënda nr. 118/09 

 

Ivan VUJAČIĆ 

 

kundër  

 

UNMIK-ut   

 

 

 

Paneli Këshillëdhënës për të Drejtat e Njeriut, i mbledhur më 12 maj 2011 

me anëtarët vijues të pranishëm: 

 

Z. Marek NOWICKI, Kryetar  

Z. Paul LEMMENS 

Znj. Christine CHINKIN 

 

Të ndihmuar nga  

Znj. Anila PREMTI, Ushtruese detyre e zyrtares ekzekutive 

 

 

Pas shqyrtimit të ankesës së sipërpërmendur, të paraqitur në pajtim  me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, vendosi si në vijim: 

  

I. PROCDURA PRANË  PANELIT 

 

1. Ankesa u paraqit më 30 prill 2009 dhe u regjistrua në të njëjtën ditë.  

 

2. Më 9 dhjetor 2009, Paneli kërkoi informacione shtesë nga ankuesi. 

 

3. Më 9 shkurt 2010, ankuesi ofroi përgjigjen e tij.  

 

4. Më 30 nëntor 2010, Paneli ia komunikoi rastin Përfaqësuesit Special të Sekretarit të 

Përgjithshëm (PSSP) për komentet e UNMIK-ut për pranueshmërinë e rastit.  

 

5. Më 25 shkurt 2011, UNMIK-u ofroi përgjigjen e tij.  

II. FAKTET  

 

6. Ankuesi thekson se më 14 gusht 1999, babai i tij z. Predrag Vujačić, u zhduk nga banesa e 

familjes së tij në Prishtinë. Babai ishte vetëm në shtëpi në kohën kur u zhduk meqë familja 

e tij më herët ishin larguar nga Kosova për shkak të pasigurisë së përgjithshme. 

Fqinji  i tij, tani i ndjerë, ishte personi i fundit që e kishte parë babanë e ankuesit duke 

hyrë në banesë në ditën kur ai u zhduk. Ata ishin marrë vesh që të pinë kafe së bashku pas 

30 minutave në banesën e fqinjit të tij që ndodhej në katin e njëjtë. Kur babai i ankuesit 

nuk u paraqit pas 40 minutave, fqinji trokiti në derën e tij, e cila ishte hapur nga dy 

meshkuj të rritur në uniformë të UÇK-së, të cilët atij i thanë se babai i ankuesit kishte 

shkuar në Fushë Kosovë. Fqinji u kthye në banesën e tij dhe e informoi familjen e 

ankuesit për këtë,  duke nënkuptuar se me gjasë kishte ndodhur një kidnapim. Që nga kjo 

kohë familja e ankuesit ka bërë përpjekje të gjejë informacione të besueshme për fatin e z. 

Vujačić, por pa ndonjë rezultat. 

 

7. Ankuesi thekson se zhdukja e z. Vujačić ishte raportuar menjëherë tek KFOR-i. Në ditën e 

njëjtë personeli i KFOR-it e kishte vizituar banesën, e kishte kontrolluar dhe e kishte 

plumbuar, dhe e kishte marrë në pyetje fqinjin. Incidenti ishte raportuar edhe në UNMIK 

menjëherë pas zhdukjes dhe po ashtu edhe njëherë më vonë, por asnjëherë nuk është 

marrë informacion për zbatimin e ndonjë hetimi. Ankuesi tregon se zhdukja ishte 

raportuar edhe tek Komiteti Ndërkombëtar i Kryqit të Kuq dhe tek Komiteti Jugosllav i 

Kryqit të Kuq. Këto dy organizata bënë kërkesa për kërkimin e z. Vujačić më 28 shtator 

2000, përkatësisht 5 shtator 2001. Familja e ankuesit dha edhe mostra të gjakut në 

Komisionin Ndërkombëtar për Persona të Zhdukur dhe kanë përcjellë aktivitetet e 

Asociacionit të personave të kidnapuar dhe të zhdukur në Kosovë. 

 

 

III. ANKESA  

 

8. Ankuesi ankohet për gjoja dështimin e UNMIK-ut që të hetojë si duhet rrëmbimin e babait 

të tij dhe për vuajtjet mentale dhe dhimbjet që i janë shkaktuar nga kjo situatë.  

 

9. Paneli mendon se ankuesi mund të konsiderohet se thirret në shkelje të së drejtës për jetë 

të babait të tij, të garantuar me nenin 2 të Konventës Evropiane për të Drejtat e Njeriut  

(KEDNJ), dhe shkeljen e të drejtës së tij për të mos u trajtuar në mënyrë jonjerëzore apo 

degraduese, të garantuar me nenin 3 të KEDNJ. 

 

 

IV. LIGJI 

 

10. Para se të shqyrtohet rasti për bazueshmërinë e tij, Paneli së pari duhet të vendosë nëse do 

ta pranojë rastin, duke marrë parasysh kriteret për pranim të përcaktuara në nenet 1, 2 dhe 

3 të Rregullores së UNMIK-ut nr. 2006/12. 

 

11. Në komentet e tij, PSSP-ja nuk e kundërshton pranimin e ankesës.  

 

12. Paneli konsideron se ankesat sipas neneve 2 dhe 3 të KEDNJ ngrenë çështje serioze 

faktike dhe juridike, vendosja e të cilave duhet të varet nga shqyrtimi i bazueshmërisë. 

Prandaj, Paneli konstaton se këto ankesa nuk janë të pabazuara në shikim të parë në 

kuptim të nenit 3.3 të Rregullores së UNMIK-ut nr. 2006/12.  

 

13. Paneli nuk gjeti arsye tjetër për ta shpallur ankesën të papranueshme.  

PËR KËTO ARSYE, 

 

Paneli unanimisht, 

 

SHPALL ANKESËN TË PRANUESHME. 

 

 

 

 

 

Anila PREMTI         Marek NOWICKI 

Ushtruese detyre e zyrtares ekzekutive      Kryetar  

  


